
По повод Светскиот ден на слободата на печатот, сакав да им се заблагодарам на 

медиумите за нивната работа за време на неодамнешните претседателски и локали 

избори.  Повеќе независни аналитичари ја пофалија одличната работа на 

новинарите при покривањето на кампањата и информирањето на јавноста за 

кандидатите и нивните ставови за важните прашања со кои земјата се соочува.  

Сигурен сум дека граѓаните на Македонија имаа полза од напорната работа на 

медиумите и отидоа на гласачките места подобро информирани, како резултат на 

опсежното покривање на изборите, на што бевме сведоци. 

 

Исто така, сакав да го одбележам овој значаен ден преку укажување на важната 

улога што слободните медиуми ја имаат во секоја функционална демократија.  Во 

целиот свет новинарите ја информираат јавноста за активностите на владите, на 

бизнисите, на организациите и на поединците, и на тој начин помагаат во 

обликување на светот во кој живееме.  Нивните извештаи и коментари влијаат врз 

начинот на кој јавноста ги согледува нештата, но тие исто така формулираат и 

прашања, така што граѓаните и лидерите можат да го изберат најдобриот пат за 

напредок. 

 

И порано, како заменик портпарол на Стејт департментот, и сега, како амбасадор, 

прилично го привлекувам вниманието на медиумите и знам дека понекогаш 

упорноста и тврдоглавоста на некои новинари може да е напорна.  Но јас, исто така 

секогаш знам дека тие вршат многу важна функција и дека јас, како јавна личност, 

им ја должам најдобрата возможна информација што можам да ја обезбедам.  Тоа 

не секогаш е пријатна ситуација, особено кога луѓето не се согласуваат со ставот на 

Соединетите Држави, или кога укажуваат на грешки кои јас, или мојата земја ги 

правиме. Кога го велам ова, знам дека и јас лично, и како претставник на 

Соединетите Држави, имам должност да се соочам со критиката и да ја корегирам, 

доколку е погрешно насочена, или да ја земам во предвид, доколку е основана.  Ова 

е суштинска одлика на демократско владеење.  

 

Нашата Мисија во Македонија е многу активна во поддржувањето на слободата на 

медиумите.  Многу директори, уредници и новинари, речиси од сите печатени и 

радиодифузни медиуми учествувале на програми на размена во Соединетите 

Држави со поддршка на нашата Канцеларија за односи со јавност.  Други новинари 

учествувале на семинари кои ги воделе експерти од САД и тоа на теми како што се 

истражувачко новинарство, известување за судски процеси, економско 

новинарство и др.  Нашиот последен гостин, Бери Хиленбранд, кој многу години 

пишуваше за магазинот „Тајм“, ќе соработува со Македонскиот институт за 

медиуми, како и со Здружението на новинари на Република Македонија на 



подобрување на новинарските вештини на работните новинари.  Исто така, вишиот 

Фулбрајт експерт Хамден Смит, ќе работи со професорите и студентите од 

Универзитетот „Св. Кирил и Методи“ за да помогне во формирањето на новата 

генерација новинари.  Покрај овие програми, УСАИД има имплементирано 

проекти за зајакнување на медиумските организации, за подобрување на 

економскиот капацитет на медиумите и за подобрување на новинарските вештини.   

 

Иако нашите напори помагаат во поддршката на овдешните медиуми, клучот во 

оддржувањето на здрава клима за дебата на идеи и за слободен проток на 

информации се наоѓа во рацете на властите и на граѓаните на Македонија, како и 

кај самите медиуми.  Новинарите мора да се придржуваат до утврдените 

новинарски пракси кога ги покриваат вестите така што ќе ги проверуваат изворите, 

ќе бараат повеќе мислења, и ќе ги потврдуваат информациите пред да ги објават.  

Властите и граѓаните на Република Македонија мора да го прифатат значењето на 

слободата на медиумите за развојот на земјата и да ги отстранат или да ги сведат на 

минимум пречките за слободен проток на информации.  Јавните информации мора 

навистина да се достапни.  Судските процеси не треба да се користат за 

попречување на  слободата на говорот.  Транспарентноста треба да е правило, а не 

исклучок.   

 

И во наредните години, и ние и другите ќе продлжиме да го поддржуваме развојот 

на медиумите во Македонија, но земјата ќе знае дека навистина стигнала таму кога 

оваа помош веќе нема да биде потребна.  Ве охрабруваме да продолжите да ги 

зајакнувате вашите медиумски организации што се фокусирани на заштита на 

новинарите и да ги подобрувате вашите институции и универзитети што ги 

подготвиваат идните новинари.  Сигурен сум дека оваа инвестиција ќе донесе 

корист за сите граѓани на Република Македонија така што ќе го зголеми нивното 

познавање за настаните и за разните опции, како во нивната сопствена земја, така и 

пошироко, во светот што сите го споделуваме.     

 

 

 

Филип Рикер, амбасадор на САД во Република Македонија  


